Vendim nr. 62 datë 30.05.2018

Kolegji i Gjykatës Kushtetuese të Republikës së Shqipërisë, i përbërë nga:

Bashkim Dedja,
Kryetar   i   Gjykatës Kushtetuese


Vitore Tusha, 

Anëtare  e     
 “              “

Gani Dizdari,

Anëtar    i
 “
     “

në datën 30.05.2018 mori në shqyrtim paraprak kërkesën me nr. 62 Akti, që i përket:

KËRKUESE:

BUKURIJE RAMA

OBJEKTI: 
Shfuqizimi si të papajtueshme me Kushtetutën e Republikës së Shqipërisë i vendimeve nr.1014, datë 17.07.2014 të Gjykatës së Rrethit Gjyqësor Tiranë; nr.1450, datë 28.09.2015 të Gjykatës së Apelit Tiranë; nr.00-2015-2895, datë 26.11.2015 të Kolegjit Penal të Gjykatës së Lartë. 

BAZA LIGJORE: 
Nenet 42, 131/1/f, 134/1/i dhe 134/2 të Kushtetutës së Republikës së Shqipërisë; neni 6 i Konventës Evropiane për të Drejtat e Njeriut; nenet 49, 50, 71 dhe 71/a të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar. 

Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:
I
1. Prokuroria pranë Gjykatës së Rrethit Gjyqësor Tiranë ka vendosur: “Mosfillimin e procedimit penal” për kallëzimin penal të bërë nga familjarët e viktimës H.R. Kërkuesja Bukurije Rama i është drejtuar gjykatës për kundërshtimin e vendimit të mësipërm të prokurorit.  

2. Me vendimin nr.1014, datë 17.07.2014, Gjykata e Rrethit Gjyqësor Tiranë ka vendosur: “Rrëzimin e kërkesës penale nr.1014 regj. them., datë 09.06.2014 me kërkuese Bukurije Rama.”. 

3. Me vendimin nr.1450, datë 28.09.2015, Gjykata e Apelit Tiranë ka vendosur: “Lënien në fuqi të vendimit nr.1014 regj. them., datë 17.07.2014 të Gjykatës së Rrethit Gjyqësor Tiranë.”. Kundër këtij vendimi kërkuesja ka paraqitur rekurs në Gjykatën e Lartë. 

4. Me vendimin nr.00-2015-2895, datë 26.11.2015, Kolegji Penal i Gjykatës së Lartë në dhomën e këshillimit ka vendosur mospranimin e rekursit të paraqitur, me arsyetimin se nuk përmban shkaqe nga ato të parashikuara nga neni 432 i Kodit të Procedurës Penale (KPP).   

II

5. Kërkuesja Bukurije Rama i është drejtuar me kërkesë Gjykatës Kushtetuese, sipas objektit, duke paraqitur këto shkaqe në mënyrë të përmbledhur:

5.1. Vendimet e marra nga gjykatat, të cilat kanë lënë në fuqi vendimin e prokurorisë për mosfillimin e procedimit penal janë antikushtetuese, pasi kanë legjitimuar veprimtarinë e paligjshme të organit të akuzës, i cili nuk ka kryer hetime të plota. Gjykatat nuk e kanë shqyrtuar çështjen në themel, duke cenuar parimin e ligjshmërisë dhe kontradiktoritetit. 

5.2. Gjykatat nuk kanë marrë në konsideratë faktin se njoftimi i palës së interesuar nuk është bërë asnjëherë nga prokurori dhe vetëm pasi është njohur nëpërmjet kërkesës me këtë vendim pala e interesuar ka paraqitur ankim. Megjithatë, gjykatat nuk kanë marrë parasysh se nuk është respektuar përmbajtja e nenit 291 të KPP-së. 

 5.3. Gjykatat i kanë cenuar kërkueses ushtrimin efektiv të së drejtës së ankimit, pasi nuk i kanë dhënë mundësinë të dëgjohet në seancë gjyqësore, duke cenuar në këtë mënyrë edhe parimin e kontradiktoritetit. Megjithëse as gjykata, as prokurori nuk arrijnë të përcaktojnë se në cilën datë ka marrë dijeni kërkuesja për vendimin e mosfillimit, ato marrin të mirëqenë se ankimi është ushtruar jashtë afatit. 

III

Vlerësimi i Kolegjit


6. Bazuar në dispozitat kushtetuese dhe ligjore që rregullojnë veprimtarinë e Gjykatës Kushtetuese, legjitimiteti i individit përbën një nga parakushtet procedurale për ta vënë atë në lëvizje. Kolegji vlerëson se kërkuesi legjitimohet ratione personae, në kuptim të rregullimit kushtetues të neneve 131/1/f dhe 134/1/i të Kushtetutës. Në lidhje me legjitimimin ratione temporis, në kuptim të nenit 71/a të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar, individi, pasi të ketë shteruar të gjitha mjetet juridike për mbrojtjen e të drejtave të tij, mund të paraqesë kërkesë në Gjykatën Kushtetuese brenda 4 muajve nga konstatimi i cenimit. 


7. Nga dokumentet bashkëlidhur kërkesës rezulton se Gjykata e Lartë është vënë në lëvizje në bazë të rekursit të paraqitur nga kërkuesja. Po ashtu, rezulton se vendimi i kësaj Gjykate është i datës 26.11.2015, kurse kërkesa është paraqitur në Gjykatën Kushtetuese në datën 11.05.2018. Kolegji rithekson se personi që ushtron ankim/rekurs duhet të interesohet e të ndjekë fatin e çështjes së tij. Në këtë kuptim, edhe pse kërkuesja ka barrën e provës për të paraqitur provat në mbështetje të pretendimeve të saj, ajo nuk ka arritur të provojë se në çfarë momenti vendimi i Gjykatës së Lartë është arsyetuar dhe është bërë i disponueshëm për palët e interesuara, apo se nuk ka pasur mundësi për t`u njohur me vendimin e arsyetuar të asaj gjykate. Për këto arsye, Kolegji vlerëson se kërkesa është paraqitur jashtë afatit ligjor 4-mujor, për rrjedhojë kërkuesja nuk legjitimohet ratione temporis për vënien në lëvizje të Gjykatës Kushtetuese. 


8. Për sa më sipër, kërkesa e paraqitur nga kërkuesja Bukurije Rama nuk mund të kalojë për shqyrtim në seancë plenare.
PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a, pika 2/ç të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
· Moskalimin e çështjes për shqyrtim në seancë plenare.

